
davlat bojxona xizmati organlarining toʻla yangidan vujudga kelishi aslida tarixiy zarurat ham 

edi. Mustaqillikning eng muhim asosi boʻlgan iqtisodiy suverenitetni, iqtisodiy xavfsizlikni 

taʼminlashda bojxona xizmati 90 yillarning boshidan tobora hal qiluvchi ahamiyat kasb eta 

boshladi. Boisi endigina mustaqil boʻlgan davlat hududiy chegaralarining ochiqligi va 

nazoratning yoʻqligidan foydalanib, koʻplab birlamchi zaruriy isteʼmol tovarlari tashib olib 

chiqib ketila boshlangan edi.  

Shu sababli dastlab ichki isteʼmol bozorini himoya qilish, respublika tashqarisiga tovar-

moddiy boyliklarni gʻayriqonuniy va asossiz ravishda olib ketishga yoʻl qoʻymaslik maqsadida 

Oʻzbekiston Respublikasi Prezidenti huzuridagi Vazirlar Mahkamasining 1991 yil 26 

sentabrdagi 245-son qarori bilan Oʻzbekiston Respublikasi Ichki ishlar vazirligi huzurida tovar-

moddiy boyliklarni olib ketishni nazorat qiluvchi davlat inspeksiyasi tashkil qilindi [1:13].  

Mavzuga oid adabiyotlar tahlili. Faoliyatining ayrim yoʻnalishlariga koʻra Oʻzbekiston 

Respublikasi Ichki ishlar vazirligi huzurida tovar-moddiy boyliklarni olib ketishni nazorat 

qiluvchi davlat inspeksiyasi ham bojxonaga taalluqli qator funksiyalarni amalga oshirgan. 

Masalan, respublikadan olib ketiladigan yuklarning qonuniyligini tasdiqlovchi hujjatlarni 

tekshirish, respublika tashqarisiga yuklarni olib ketuvchi avtotransport vositalarini, 

harakatdagi temir yoʻl sostavini, aviatsiya va daryo kemalarini koʻrikdan oʻtkazish shular 

jumlasidandir.  

Oʻsha davrda mazkur inspeksiyaga ajratilgan 50 ta vagoncha, radioelektronika va aloqa 

vositalari, binolar, postlarni obodonlashtirish uchun toʻsiq bordyorlar va shlagbaumlardan 

foydalanib, respublikamizning chegaradosh joylarida yuzdan ortiq qoʻnalgʻalar, aeroportlarda, 

shohbekatlarda, temir yoʻl stansiyalarida, daryo postlarida postlar, koʻchma-tekshiruv postlari 

tashkil qilindi. 

1991-1992 yillarda respublikamizda chegara qoʻshinlari boʻlmaganligi sababli, Davlat 

inspeksiyasining xodimlari Oʻzbekiston Respublikasining chegaralarini qoʻriqlash vazifasini 

ham bajarishgan [1:21 – 22].  

Ammo, bu bilan mustaqil davlatning yagona bojxona siyosatini toʻlaqonli yuritib boʻlmas 

edi. Shu boisdan, istiqlolga erishilganidan ikki oy oʻtmasdan, 1991 yil 25 oktabrda Oʻzbekiston 

Respublikasi Prezidentining “Oʻzbekiston Respublikasi Bojxona komitetini tashkil etish 

toʻgʻrisida”gi PF-284-son Farmoni bilan mustaqil Oʻzbekiston Respublikasining ilk davlat 

bojxona tuzilmasi – Bojxona qoʻmitasi tashkil qilindi. Bojxona qoʻmitasining birinchi raisi etib, 

Erkin Miyassarovich Joʻrayev tayinlandi [1:14].  

Bojxona qoʻmitasini tashkil qilishda eng avvalo respublikaning iqtisodiy manfaatlarini 

himoya qilishni kuchaytirish, bojxona xizmati faoliyati hamda tashqi iqtisodiy aloqalarni 

rivojlantirish uchun zarur shart-sharoitlar yaratish koʻzlangan edi. Farmon qabul qilingan 

sananing ertasigayoq – 1991 yil 26 oktabrda uning ijrosini taʼminlash maqsadida Oʻzbekiston 

Respublikasi Prezidenti huzuridagi Vazirlar Mahkamasining “Respublikada bojxona xizmatini 

tashkil etish va uning faoliyati masalalari haqida” 272-son qaror qabul qilindi. 

Qarorning muhim jihati shundaki, tashqi iqtisodiy aloqalar boʻyicha respublika yagona 

davlat bojxona statistikasini yaratish maqsadida Oʻzbekiston Respublikasi hududidagi barcha 

vazirliklar va idoralar, korxonalar, xoʻjaliklar va tashkilotlar, qaysi idoraga qarashliliklaridan, 

mulkiy shakllaridan, yuridik maqomidan, bojxona imtiyozlaridan foydalanishlaridan qatʼi 

nazar, Oʻzbekiston Respublikasi hududidagi yuk ortish va olish joylarida bojxona organlarida 

eksport-import tovarlarni va boshqa mol-mulklarni deklaratsiya qilish amaliyoti yoʻlga qoʻyildi.  

Bu butun dunyoda tan olingan va amaliyotda qoʻllab kelinayotgan jahon 

standartlariga mos bojxona tartibotlari sari qoʻyilgan ilk va muhim qadamlardan biri edi. Qaror 

bilan Qoraqalpogʻiston Respublikasi, Toshkent, Samarqand, Buxoro, Termiz va Fargʻona 

hududiy bojxona muassasalari va ularga bo'ysunuvchi statsionar 40 ta bojxona posti tashkil 

qilindi.  

Bojxona qoʻmitasi tomonidan qisqa muddatda keng koʻlamdagi ishlar amalga oshirildi. 

Masalan, 1992 yil 5 martda Andijon viloyatida “Doʻstlik” bojxona kompleksi binosi 

foydalanishga topshirildi, 8 iyulda esa Oʻzbekiston Respublikasi “Bojxona hamkorligi 

kengashini taʼsis etish toʻgʻrisida”gi xalqaro Konvensiyaga aʼzo boʻldi. 1992 yil 28 iyulda 

mustaqil Oʻzbekiston Respublikasi Jahon bojxona tashkilotiga aʼzo boʻldi [1:45 – 46].  

Tahlil va natijalar. 1992 yil 10 avgustda bojxona xizmatini mustahkamlash va 

takomillashtirishga qaratilgan yana bir muhim hujjat qabul qilindi — Oʻzbekiston Respublikasi 

Prezidentining PF-451-son Farmoni bilan Oʻzbekiston Respublikasi Bojxona qoʻmitasi bilan 

Ichki ishlar vazirligi huzuridagi “Oʻzbekiston Respublikasi hududidan tovar-moddiy 

boyliklarning noqonuniy olib chiqib ketilishini oldini olish boʻyicha Inspeksiya”si birlashtirilib, 

Davlat bojxona qoʻmitasi hamda uning Qoraqalpogʻiston Respublikasi, viloyatlar va Toshkent 

shahridagi boshqarmalari tashkil qilindi.  

Davlat bojxona qoʻmitasining birinchi raisi sifatida militsiya general-mayori Oʻraimjon 

Abdugʻaniyev tayinlandi. 

Mazkur oʻzgarishlardan eng avvalo yagona davlat boj siyosatini oʻtkazish, respublikani 

iqtisodiy manfaatlari himoya qilinishini taʼminlash, narkotik moddalar, qurol-yarogʻ, oʻq-dori, 

portlovchi moddalar kontrabandasiga qarshi kurash samaradorligini oshirish, shuningdek 

taqiqlangan buyumlarning qonunga xilof ravishda olib kelinishi hamda moddiy va madaniy 

boyliklar olib chiqib ketilishini oldini olish koʻzlangan edi. 

Bu davrda bojxona tizimi oldida zudlik bilan hal etilishi lozim boʻlgan qator masalalar, 

shu jumladan, normativ-huquqiy bazani mustahkamlash, bojxona qonunchiligiga doir 

loyihalarni ishlab chiqish, kadrlar tayyorlash, moddiy-texnika taʼminotini mustahkamlash 

yoʻlida ham sezilarli ishlar amalga oshirildi.  

Masalan, Vazirlar Mahkamasining 1993 yil 1 martdagi “Oʻzbekiston Respublikasi Davlat 

bojxona qoʻmitasi faoliyatining baʼzi masalalari toʻgʻrisida”gi 111-sonli qarori asosida Davlat 

bojxona qoʻmitasining boshliqlar tarkibi uchun maxsus unvonlar berish toʻgʻrisidagi 

vaqtinchalik Nizomlar tasdiqlandi [1:34].  

Shuningdek, bojxonachi kadrlarni tayyorlashga moʻljallangan dastlabki taʼlim 

muassasasi – Oʻquv markazi tashkil etildi. Mazkur markaz 1994 yilning 1 senyatbridan 

eʼtiboran, bojxona organlariga qabul qilingan xodimlar uchun 1 oylik boshlangʻich tayyorgarlik 

kurslarini yoʻlga qoʻydi. 

Oʻzbekiston Respublikasining 1993 yil 7 maydagi “Valyutani tartibga solish toʻgʻrisida”gi 

Qonuni bilan bojxona organlariga valyutani tartibga solishni taʼminlash vazifasini amalga 

oshirish vakolati berildi.  

1993 yil 26 mayda Namangan viloyati bojxona boshqarmasi maʼmuriy binosi 

foydalanishga topshirilgan boʻlsa, oradan sanoqli kunlar oʻtib, 5 iyun kuni Bojxona xizmati 

tizimida Markaziy bojxona ekspertiza laboratoriyasi tashkil etildi.  

Vazirlar Mahkamasining 1993 yil 7 oktabrdagi 152-f-son Farmoyishiga asosan 1994 yil 

1 yanvardan boshlab respublikaga olib kirilayotgan va olib chiqilayotgan barcha turdagi tovar 

va transport vositalari majburiy deklaratsiyalanishi tartibi joriy etildi. 

1994 yil 18 yanvarda Oʻzbekiston Respublikasi Prezidentining PF-744-son Farmoniga 

asosan, Davlat bojxona qoʻmitasi Bosh bojxona boshqarmasiga aylantirilib, Davlat soliq 

qoʻmitasi tarkibiga kiritildi. Bosh boshqarma boshligʻi sifatida esa bojxona xizmati general-

mayori Sabit Alimbayev tayinlandi. 

Bojxona ishini tashkil qilishni yaxshilash, yagona bojxona siyosatini oʻtkazish, 

respublika bojxona organlarining tezkorligini hamda ular faoliyatining samaradorligini 

oshirish, mamlakat iqtisodiy xavfsizligini mustahkamlashda ularning rolini kuchaytirish, 

shuningdek, bojxona ishi sohasidagi xalqaro hamkorlikni yanada kengaytirish maqsadida 1997 

yil 8 iyulda Oʻzbekiston Respublikasi Prezidentining PF–1815 sonli Farmoniga binoan 

Oʻzbekiston Respublikasi Davlat bojxona qoʻmitasi qayta tashkil qilindi va unga huquqni 

muhofaza qiluvchi organ maqomi berildi. 

Farmon ijrosi doirasida qabul qilingan Vazirlar Mahkamasining 1997 yil 30 iyuldagi 

“Oʻzbekiston Respublikasi Davlat bojxona qoʻmitasi faoliyatini tashkil etish masalalari 

toʻgʻrisida”gi 374-son qarori bilan “Davlat bojxona qoʻmitasi toʻgʻrisidagi Nizom” hamda 

bojxona xodimlarining maxsus xizmat formasi tasdiqlandi [1:43]. 

Yangidan tashkil etilgan Davlat bojxona qoʻmitasiga rais qilib, general-mayor Utkir 

Tolipovich Komilov (1997-2000) tayinlandi, ushbu rais 2001-2002 yillarda ham mazkur 

lavozimda faoliyat yuritdi. 

Keyingi yillarda esa bojxona xizmati general-mayori Said-Azim Aripov (2000-2001y), 

ichki xizmat general-mayori Ravshan Haydarov (05.2002-11.2002), general-mayor Botir 

Parpiyev (2002-2004), general-leytenant Baxodir Matlyubov (2004-2006), bojxona xizmati 

general-mayori Sadirxon Nasirov (2006-2011), bojxona xizmati polkovnigi Zoxid Dusanov 

(2011-2016), general-mayor Muidjon Toxiriy (2016-2018), bojxona xizmati general-mayori 

Murotjon Azimov (2018-2021) Davlat bojxona qoʻmitasi raisi sifatida xizmat olib borishdi. 

Hozirda ushbu sharafli vazifani bojxona xizmati general-mayori Akmalxoʻja Mavlonov davom 

ettirmoqda.  

1997 yil bojxona sohasida milliy qonunchilikni takomillashtirishda tub burilish pallasi 

boʻldi desak yanglishmaymiz. 1997 yilning 29 avgustida Oʻzbekiston Respublikasining “Boj 

tarifi toʻgʻrisida”gi va “Davlat bojxona xizmati toʻgʻrisida”gi qonunlari, 26 dekabrda esa 

Oʻzbekiston Respublikasining birinchi “Bojxona kodeksi” qabul qilindi. 2016 yil yanvarida esa 

mazkur kodeks yangi tahrirda qabul qilindi.  

Muhokama. Muhtaram Prezidentimiz tashabbuslari bilan soʻnggi yillarda zamonaviy 

axborot-kommunikatsiya texnologiyalarini keng qoʻllagan holda qulay biznes muhitini yaratish 

borasida Davlat bojxona xizmati organlari faoliyati samaradorligini oshirishga qaratilgan keng 

qamrovli islohotlar amalga oshirilmoqda. Jumladan, 

2017-2021 yillar davomida 164 ta normativ-huquqiy hujjatlar qabul qilinib, shundan 8 

ta Oʻzbekiston Respublikasi Qonunlari, 15 ta Oʻzbekiston Respublikasi Prezidenti hujjatlari, 45 

ta Vazirlar Mahkamasi qarorlari, 96 ta DBQning idoraviy qarorlari qabul qilindi.Natijada, 2018 

yil 1 yanvardan- Oʻzbekiston Respublikasi xalqaro aeroportlarida yoʻlovchilar uchun ikki 

yoʻlakli (yashil va qizil) tizim ishga tushirildi [3]. 

2021 yil 1 yanvardan-Oʻzbekiston Respublikasi avtomobil va temir yoʻl oʻtkazish 

punktlarida yoʻlovchilar uchun ikki yoʻlakli tizim amaliyotga joriy etildi. 

2018 yil 1 yanvardan- “yalpi” bojxona nazoratidan voz kechilib, tovar va transport 

vositalarini “Xavfni boshqarish” tizimi orqali bojxona nazoratidan oʻtkazish amaliyoti joriy 

qilindi.Ruxsat berish tusidagi 10 dan ortiq tartibotlar bekor qilindi. 26 yanvar – Oʻzbekiston 

Respublikasi Davlat bojxona xizmati xodimlarining kuni etib belgilandi. Oʻzbekiston 

Respublikasi Davlat bojxona xizmati organlarining bayrogʻi va farqlash belgisi namunalari 

tasdiqlandi. Oliy harbiy bojxona instituti Davlat bojxona qoʻmitasining Bojxona instituti etib 

qayta tashkil etildi. 

2018 yil 1 dekabrdan “Xavfni boshqarish” avtomalashtirilgan axborot tizimi orqali 

tovarlarni bojxona rasmiylashtiruvida “sariq” va “qizil” yoʻlaklar tartibi amaliyotga joriy etildi 

[4]. 

2019 yil 1 martdan tovarlarni bojxona rasmiylashtiruvida “Yashil”va “koʻk”yoʻlaklar 

tartibi amaliyotga joriy etildi. 2019 yil 1 fevraldan halol, qonunga itoatkor tashqi iqtisodiy 

faoliyat ishtirokchilari uchun vakolatli iqtisodiy operatorlar instituti joriy etildi. Davlat bojxona 

xizmati organlari xodimlari mehnatiga haq toʻlash tartibi takomillashtirildi. 

Bojxona postlari yuridik shaxs maqomi berilib, ularga yuklatilgan vazifalardan kelib 

chiqib post boshliqlariga jismoniy va yuridik shaxslarning ayrim murojaatlarini qabul qilishlari, 

koʻrib chiqishlari hamda tegishli yozishmalarni imzolash vakolatiga ega boʻldi.  

Davlat bojxona qoʻmitasining Milliy kinologiya faoliyati yanada takomillashtirildi. 

2020 – 2023 yillarda bojxona maʼmuriyatchiligini isloh qilish va Oʻzbekiston 

Respublikasi davlat bojxona xizmati organlari faoliyati samaradorligini oshirish konsepsiyasi 

tasdiqlandi. 2020 yil 1 sentabrdan — “Yagona darcha” bojxona axborot tizimi chegara bojxona 

postlarida joriy etildi. 2020 yil 1 noyabrdan-bojxona yuk deklaratsiyasini rasmiylashtirish vaqti 

xavf darajasidan kelib chiqib, 3 sutkadan 1 kungacha qisqartirildi. 2020 yil 1 noyabrdan – 

xavflarni boshqarish tizimi avtomobil chegara bojxona postlarida joriy etildi. 2020 yil 5 iyundan 

– bojxona organlariga tovar va transport vositalari ustidan ular saqlanadigan va sotiladigan 

joylarga chiqqan holda, bojxona auditini amalga oshirish huquqi berildi. 

2021 yil 10 sentabrdan – Davlat bojxona qoʻmitasi tizimida alohida yuridik shaxs 

maqomga ega Markaziy bojxona laboratoriyasi tashkil etildi. 

2021 yil 1 oktabrdan boshlab Davlat bojxona qoʻmitasining Toshkent,Sirdaryo, 

Qashqadaryo va Xorazm viloyatlari boʻyicha boshqarmalarida “Masofaviy elektron 

deklaratsiyalash” bojxona postlari tashkil etildi. 

2021 yil 1 dekabrdan — Oʻzbekiston Respublikasi Davlat chegarasi orqali avtomobil 

oʻtkazish punktlarida veterinariya va fitosanitariya organlarining tovarlarga tegishli 

hujjatlarini tekshirish va rasmiylashtirish vazifalari “Yagona darcha” bojxona axborot tizimi 

yoki unga integratsiyalashgan axborot tizimlari orqali amalga oshiriladi [5]. 

Bojxona sohasida amalga oshirilayotgan islohotlar bojxona organlari obyektlari 

infratuzilmasini tubdan oʻzgartirib yubordi. 

Xalqaro standart va talablarga moslashtirish maqsadida 2017-2021 yillarda respublika 

boʻyicha jami 28 ta (4 ta (2017 y), 6 ta (2018 y), 7 ta (2019 y), 5 ta (2020 y), 6 ta (2021 y)) 

chegara va tashqi iqtisodiy faoliyat bojxona postlarida zamonaviy koʻrinishda qayta qurish va 

taʼmirlash ishlari amalga oshirildi. Natijada chegara oʻtkazish punktlarida yoʻlovchilar va 

transport vositalari oʻtkazuvchanligi 2 – 4 barobarga oshirildi, yuk tashuvchilar, tadbirkorlik 

subyektlari va fuqarolarga qulay shart-sharoitlar yaratildi. 

Bojxona postlarida xizmat faoliyati olib borayotgan xodimlar uchun xizmat va dam olish 

xonalari, fuqarolar va ularning bolalari uchun xonalar, namozxona va boshqa idoralar xonalari 

zamonaviy dizayn shakldagi yangi inventarlar bilan jihozlandi. 

Davlat bojxona qoʻmitasining hududiy boshqarmalari markaziy apparati xodimlari 

uchun qulay shart-sharoitlar yaratish maqsadida ushbu davrda respublika boʻyicha jami 10 ta 

(3ta (2017y), 2ta (2019y), 3ta (2020y), 2 ta (2021y)) boshqarma maʼmuriy binolar zamonaviy 

shaklda qayta qurilib, yangi inventarlar bilan taʼminlandi [5]. 

Olis hududlarda xizmat qilayotgan xodimlarimiz oila aʼzolari uchun shahardagidek 

barcha shart-sharoitlarni yaratish maqsadida 

Qoraqalpogʻiston Respublikasi Qoʻngʻirot tumanida 36 ta xonadonli, Surxondaryo 

viloyati Sariosiyo tumanida 32 ta xonadonli xizmat uylari qurilib, xodimlarga tantanali ravishda 

topshirildi. 

Shu bilan birga, Toshkent viloyatining Chimyon qishlogʻining bahavo joyida xodimlar va 

oila aʼzolarining dam olishlari hamda sogʻliqlarini tiklashlari barcha shart — sharoitlarga ega 

boʻlgan 136 oʻrinli “Baxt” sport sogʻlomlashtirish majmuasining faoliyati (2019 yildan) yoʻlga 

qoʻyilgan. 

Bojxona organlari avtoparkini zamonaviy, tejamkor avtomashinalar bilan jamlash 

maqsadida 2017-2021 yillar davomida DBQ Markaziy apparati va hududiy boshqarmalari jami 

108 ta avtomashinalar bilan taʼminlandi [5]. 

Bundan tashqari, Oʻzbekiston Respublikasi Prezidentining Qoraqalpogʻiston 

Respublikasi va viloyatlarga tashriflari davomida hududlarni ijtimoiy-iqtisodiy rivojlantirish 

hamda Hukumat tomonidan berilgan topshiriqlar ijrosi boʻyicha Davlat bojxona qoʻmitasi 

tomonidan quyidagi ishlar amalga oshirildi: 

- aholini toza ichimlik suvi bilan taʼminlash maqsadida chekka hududlardagi 13 ta 

mahalla fuqarolar yigʻinlarida sendvich moduliga joylashtirilgan suv filtrlash qurilmalari 

oʻrnatilib, foydalanishga topshirildi; 

- 5 ta maktabgacha taʼlim tashkilotlari, 1 ta umumtaʼlim maktabi, 1 ta futbol maydoni va 

1 ta yoshlar sport majmuasi zamonaviy shaklda qurildi. 

Bojxona organlari faoliyatida xalqaro hamkorlik muhim oʻrin tutadi. Respublikamizning 

xalqaro hamjamiyat bilan ochiq va amaliy tashqi siyosati xalqaro hamkorlik boʻyicha 

faoliyatimizni yanada rivojlantirdi.  

Hozirda 35 ta xorijiy bojxona xizmatlari bilan hamkorlik qilinmoqda. 

Xalqaro yoʻnalishda hamkorlikning huquqiy asoslarini yaratish eng dolzarb masala 

hisoblanadi. Oʻtgan davrda oliy va yuqori darajadagi tashriflar doirasida bojxona ishi boʻyicha 

31 ta xalqaro shartnoma (2017 yil – 7 ta.; 2018 yil – 9 ta.; 2019 yil – 5 ta; 2020 yil – 2 ta; 2021 

yil – 8 ta) imzolandi. Xalqaro standartlarni milliy qonunchiligimizga implementatsiya qilish 

maqsadida 2020 yilda “Vaqtincha olib kirish boʻyicha” Istanbul Konvensiyasi, 2021 yilda 

“Bojxona tartib-taomillarini soddalashtirish va uygʻunlashtirish boʻyicha” Kioto Konvensiyasiga 

qoʻshildi. 

Xalqaro tashkilotlar bilan har tomonlama hamkorlik yanada rivojlandi. Jahon bojxona 

tashkiloti bilan oʻzaro munosabatlar yangi bosqichga chiqdi.  

Oʻzbekiston bojxonasi tarixida birinchi marta DBQ xodimi U.Tadjiyev tashkilot 

kotibiyatida 10 oylik stajirovka oʻtadi, 1 nafar xodim Yaponiya bojxona laboratoriyasida malaka 

oshirdi, 1 nafar xodim tashkilotning Virtual bojxona akademiyasida oʻqidi. 2021 yilda Markaziy 

bojxona laboratoriyasiga Jahon bojxona tashkilotining mintaqaviy bojxona laboratoriyasi 

maqomi va Bojxona institutiga PICARD xalqaro sertifikati topshirildi [5]. 

Xulosa. Xulosa qilib aytganda, bojxona organlarining respublika davlat nazorati va 

boshqaruvining mustaqil tuzilmasi sifatida shakllanishi Oʻzbekiston oʻz mustaqilligini qoʻlga 

kiritganidan keyingina amalga osha boshladi deyish mumkin. Mustaqillikning dastlabki 

yillarida mintaqadagi murakkab vaziyatdan kelib chiqib, Oʻzbekistonda iqtisodiy barqarorlikni 

taʼminlashning muhim sharti sifatida davlat bojxona xizmati organlarining toʻla yangidan 

vujudga kelishi aslida tarixiy zarurat ham edi. 

